
 «МЕКТЕПКЕ ДЕЙІНГІ МЕКЕМЕДЕ ҰЛТТЫҚ ТӘРБИЕ ТӘЖІРИБЕСІН ЕНГІЗУДІҢ   ИННОВАЦИЯЛЫҚ ЖОЛДАРЫ»

Балалық шақ – бұл балалардың қоршаған ортаны тани бастайтын, өзінің жеке-дара қасиеттерін байқатып, тұлға ретінде қалыптасуына жол ашатын мезгіл. Біздің мемлекетіміз баланың өмір сүруге, денін сауықтыруға, ойнауға, білім алуға деген құқығын, оның ар-намысы мен бостандығын аса жоғары бағалайды. Қазіргі таңда халықтық педагогикаға сәйкес  қарапайым еңбек дағдыларын бала санасына жастайынан орнықтыратын алғашқы тәлім-тәрбие баспалдағы-балабақша. Бес жылғы еңбегімізді жинақтап, балабақшаның тәрбиелеу-оқыту үрдісіне ұлттық дәстүрлі еңбектің үлгілерін, ата-баба тәжірибесін, ата кәсібінің ерекшеліктерін, дәстүрлерін енгізу арқылы отбасы, балабақша және құрбы-құрдастары арасындағы қарым-қатынасты зерттеп, тәрбиені ұлттық психологиямен халықтық педагогикаға негіздеу жолдарын ұсынуға тырыстық. Осындай әдістемені қолдану тәжірибелік тұрғыдан алғанда баланың бойында атадан балаға жалғасып келе жатқан байсалды мінез, сезімталдық, талғампаздық қабілеттерінің негізін қалау қаншалықты сәтті өткенін байқауға мүмкіндік береді. Сондағы мақсатымыз қазақ халқының дені сау, ақылды, ұлтжанды азаматын тәрбиелеу. Мемлекеттік жалпыға міндетті білім беру стандартының білім салалаларының міндеттерін ашуда  баланың бойына сіңдірілетін білімді парасаттылық, зиялылық заңдарына бағындыру.
«Жастай берген тәрбие, жас шыбықты игендей», «Қыз қылығымен сүйкімді»  деген мақал-мәтелдер бізді үлкен жауапкершілікке жүктейді. 
Балабақшаның педагогикалық ұжымы алғашқы күнінен бастап, өз жұмысын балалардың дене, ақыл-ой, адамгершілік, еңбек, экологиялық тәрбие бағыттарын сұлулық, сымбат тәрбиесіне негіздей отырып білім беру кеңістігін инновациялық көзқараспен ұйымдастырды. Бағдарлама оқытудың вариативті жолдары арқылы жүзеге асырылуға негізделген. Осы мақсатта  балабақшамыздың  дамыту ортасында этноклубтар, этностудиялар құрылды. Студия жұмыстары топ бөлмесінде өтеді. Топ бөлмесінің бұрышы қазақ халқының салт-дәстүр, әдет-ғұрып, ырым-тиымдарын жақын түсіне білуі үшін ұлттық нақыштағы бұрышта  тұрмыстық заттармен және балалардың отыруына ыңғайлы болуы үшін құрақ көрпелер, оюлы жастықшалар, төсеніштер жасалып оның үстінде балалар ою ойып сырмақ, түскиіз өрнектеу, киімдерді әшекейлеу өнеріне үйреніп сөз өнері мен саз өнерін танып біледі. Студия жұмысы барысында балалардың дұрыс отыруына көп көңіл бөлінеді. Жер үстел маңайында әжелер ұлағатынан өнеге ала отырып құрт жасаудың тәсілдерін меңгеріп ұлттық тағам түрлерімен танысады. Студия барысында балалар өздерін емін-еркін ұстап бір-біріне бөгет жасамай өз еріктерімен ұнаған жұмыстарымен айналысады. Бірнеше бала шеберханада қамшы өрсе қалғаны ат әбзелдерімен танысып, аңыз-әңгімелер арқылы көркем сөйлеуге тапқырлық өнерге үйренеді. Топ бөлмесінде теледидар, DVD-ойнатқыш және қазақтың аңыз ертегі жырлары жазылған видео жазбалардың топтамасы, қазақ композиторларының әндерінің CD, DVD-дискіге жазылған фонетекасы және ұлттық ойындар жинақтары бар. Балабақша ішін, музыка залын  қазақ халқының салт-дәстүр, әдет-ғұрыпын жақын түсіне білуі үшін педагогтардың өз қолдарымен жасаған бұйымдармен безендіріп, фото көрмелер ұйымдастырдық. Осы уақыт аралығында жүргізілген іс-шаралар арқылы,    балалар қазақ халқының қолөнері- жүнді түту, сабау, киіз басу, әр түрлі оюды ою сияқты өнерді «Он саусаққа он өнер» студиясында үйренсе,  «Әжемнің үйі ақ жайлау» этноклубында-қазақ ертегілерін тыңдап, әжесінің құрт, бауырсақ жасау өнерімен танысып қайтады. Мақал-мәтел, жаңылтпаш, жұмбақ үйреніп, қолөнер, сөз өнері, саз өнерін танып-білу арқылы ата-бабаларының тұрмыс-тіршілігін танып біледі, көне мұрағаттан өзіне тиіс үлесін үйренеді. 
 «Ізгі сөздер патшалығында» ізет білдіру нормаларын үйреніп, әңгімелесе білу, сөз шеберлігіне үйренеді. Балалар маңайындағы ересек адамдарға деген құрметін, құрбы-құрдасына деген достық ниетін әдепті, әдемі сөз арқылы білдіре алуға үйренеді. Адамгершілік әліппесінің  алғашқы әліпбиін балабақшасынан бастап танып-білген бүлдіршін ізгі сөздермен бірге сынды сыпайыгершілік  сөздермен өзінің риясыз сезімін жеткізуді де үйренеді. «Кішкентай ханшайым» салонында шаш өру, қонақ күту, әдемі жүріс-тұрыс, қыз бала әдебі талғампаздық, инабат тағы басқа қылықтарға үйренеді. Әр уақытта нағыз ханшайым ретінде сөйлеуге, өзін инабатты түрде ұстай білуге, қонақ күтіп анасына жақсы көмекші болуды үйренеді. Сонымен қатар қазақ халқының ғасырдан-ғасырға мирас болып келе жатқан мәдени-әлеуметтік отбасы тәрбиесіндегі мәдени құндылықтарының мөлдір бастауын ұл бала бойына сіңіруде бірден-бір білім өзегі-аталар мектебі. «Сегіз қырлы, бір сырлы» яғни, отанды, халқын, жерін, елін сүютін азамат тәрбелеп, ұл балаларды жеті атасын, үш жұртын, туыстық атауларды меңгертумен қатар  ат әбзелдерінің түрлерімен, құрал-жабдықтардың атауымен таныстырып, қамшы өру, ағаш егеу, күрмек байлау арқылы ұсақ қолөнерге баулимыз. Ұлттық және басқа да түрлі спорттық ойындар арқылы жас ұрпақты шымырлыққа, ептілікке, шапшаңдыққа, ұйымшылдыққа тәрбиелеп, салауатты өмір салтына жетелейміз. 
«Сылдырмақ» ән-би үйірмесінде бүлдіршіндер әртүрлі ұлттық аспаптарды қолданады және би ансамблін құрайды. Үйірмеге қатысқан бүлдіршіндер халқымыздың ежелгі тұрмыс-тіршілігінен мағлұмат алып, ұлттық ән-билерімізбен сусындап, халықтық мұраларымыздан нәр алып, әсем саз бен әдемі би қимылдарын үйрене отырып, сұлулыққа, сымбаттылыққа тәрбиеленеді.
Бала тәрбиелеу оңай жұмыс емес, ол үлкен шеберлік пен шыдамдылықты талап етеді. Ата-аналардың өз балаларының балабақшадағы өмірін, қалай өсіп жетілетіндігі интеллектуалдық жеке қабілетінің қалыптасатынын көріп, біліп отырғаны абзал. Ата-ана мен балабақша атқаратын істер әрқилы болады да, бірінің жұмысын екіншісі атқара алмайды, сондықтан олардың қарым-қатынасы бірін-бірі толықтыруы, бір-бірімен түсінісуі, бір-бірінің бағытында құрылуы тиіс. Ұрпақ тәрбиесімен айналысатын балабақшамыздың аса маңызды міндеттерінің бірі - ата-ананы отбасына «қайтару», өзінің ата-аналық борышын түсінуге көмектесу және бала тәрбиесі жолында ынтымақтастық пен бірлікке, өзара көмекке қол жеткізу. «Тәлім-тағылым» ата- аналар отауында баланы тәрбиелеуде ата-аналарға тәрбиелеу үрдісіне қажетті әдістемелік, педагогикалық- кеңестік көмек көрсетеді. Осы орайда ата-аналар жиналыстары, кеңестер, тренингтер өткізіліп тұрады.  Ата-аналарға ашық есік күндері ұйымдастырылып, бала әрекеттерінің қорытындысы көрсетіледі, ата-аналар ертеңгіліктерге, сайыстарға, көрмелерге қатысып өз қол ұштарын береді. Балабақшаның оқыту, тәрбиелеу жұмыстарының қанағаттанарлығын ата-аналармен өткізілген сауалнама арқылы көруге болады.
Дәстүрлі жиналыстар, кеңестер, байқаулар, ертеңгіліктер мен кештерге шақырумен қатар, біздің балабақшамызда орын алған инновациялық жұмыс түрінің бірі отбасымен бірге оқуға арналған «Аялы алақан» журналы, «Ертөстіктің еркелері» атты газет басылымы шығарылады. Ата-аналар бұрышындағы ақпараттан өзгешелігі газет-журналдарды отбасыларымен бірге оқуға болады. Газет беттерінде балабақша өмірінен алынған оқиғалар жарияланады. Мысалы, «Әжемнің ақылы», «Студия жаңалықтары» рубрикасынан баланың күнделікті немен айналысатыны жөнінде  ата-аналар біледі. «Кел жаттайық», «Әжемнің ертегісі» рубрикасы арқылы бірге жаңа ертегі оқып, өлеңдер жаттауға болады. Газетте ойлау қабілеттерін дамытуға арналған тапсырмалар бар. Ата-аналарға сауалнама жүргізу барысында балабақша газетінің жетістігі мол екенін, қажет және керек екенін көруге болады, ал біз газет арқылы ата-аналарға қажетті ақпаратты тарата аламыз. Ол ата-аналармен байланыстың, қарым-қатынастың бір түрі.
Бүлдіршіндердің әлеуметтік ортасы: отбасы, балабақша және құрбы-құрдастары арасындағы қарым-қатынасын зерттеу, тәрбиені ұлттық психология мен халықтық педагогикаға негіздеу жолдарын «Таным»  психолог қызметі ұсынады. Психолог қызметі  үш бағытта жүреді; ата-ана, бала, педагог. Ата-аналармен ұл және қыз баланың жеке ерекшеліктері туралы әңгімелер, сауалнамалар жүргізіледі. Балалармен түрлі психикалық деңгейін дамытуға бағытталған ойын-жаттығулары жүргізіледі.  Қыз баланы тәрбиелеуде ескерілуге тиіс ерекшеліктері туралы кеңестер беріледі. Педагогтармен әртүрлі тренингтер, сауалнамалар өткізіледі. 
Оқу-тәрбие мекемелерінде, заманауи талаптарға сай, жаңа технологияларды қолдана отырып ұлттық тәрбиені енгізудің тиімді әдістерін қолдану бала тәрбиесінде нәтижелі жемісін беретіндігіне сенеміз.
     Ұлттық тәрбиенің барлық бағыттары тәрбиелеу мен оқыту үрдісінде жан-жақты қамтылуы тиіс, дегенмен, тәрбие үрдісінің мазмұнды және бөбек санасына, жас және жеке ерекшелігіне, бейімділігі мен қызығушылығына сай болуы абзал. 

